
Müəllif haqqında

A.M. Cəlal Şəngör 24 mart 1955-ci ildə İstanbulda ana-
dan olub. 1973-cü ildə Robert Akademiyasını, 1978-ci ildə 
Albany Universitetini (Nyu-York Dövlət Universiteti) geoloq 
kimi bitirib. Həmin universitetin 1979-cu ildə magistri, 
1982-ci ildə isə doktoru olub. 1981-ci ildə İTU-nun Dağ-mə-
dən fakültəsinin Ümumi geologiya kafedrasının assistenti 
olub. 1984-cü ildə London Geologiya Cəmiyyətinin “Prezi-
dent Mükafatı”na, 1986-cı ildə TÜBİTAK-ın “Elm Mükafa-
tı”na layiq görülüb. Həmin il İTU-nun Dağ-mədən fakültə-
sinin Ümumi geologiya kafedrasının dosenti vəzifəsinə təyin 
olunub. 1988-ci ildə Neuşatel Universitetinin Elmlər fakültə-
sinin fəxri elmlər doktoru dərəcəsini (Docteur ès Sciences Horis 
causa) alıb. 1990-cı ildə Avropa akademiyasının (Academia 
Europaea) ilk türk üzvü seçilib, elə həmin il Avstriya Geoloji 
Xidmətinin müxbir üzvü, 1991-ci ildə isə Avstriya Geologiya 
Cəmiyyətinin fəxri üzvü olub. 1991-ci ildə Mədəniyyət Na-
zirliyinin “Bilik dövrü mükafatı”nı qazanıb. 1992-ci ildə İTU-
nin Dağ-mədən fakültəsinin Ümumi geologiya kafedrasının 
professoru vəzifəsinə yüksəlib. 1993-cü ildə Türkiyə Elmlər 
Akademiyasının qurucu üzvü olub və akademiya şurasına 

üzv seçilib. Elə həmin il TÜBİTAK Elm Şurasının üzvü olub. 
1994-cü ildə Rusiya Təbiət Elmləri Akademiyasının üzvü və 
Fransa və Amerika Geologiya Cəmiyyətlərinin fəxri üzvü se-
çilib. Həmçinin Fransa Fizika Cəmiyyəti və “Ecole Normale 
Supérieure” Fondu tərəfindən Rammal medalı ilə təltif edilib. 
1997-ci ildə Fransa Elmlər Akademiyası tərəfindən geoelm-
lər sahəsində böyük mükafata (Lutaud Prize) layiq görülüb. 
1998-ci ilin may ayında Şəngör Collège de France-da qonaq 
professor kimi kurs verib. Burada o, “XIX əsrdə fransız geo-
loqlarının tektonikanın inkişafına verdiyi töhfələr” mövzu-
sunda mühazirə oxuyub və 1998-ci il mayın 28-də “Kollec de 
Frans” medalını alıb. 1999-cu ildə London Geologiya Cəmiy-
yəti onu “Bigsby” medalı ilə təltif edib. 2000-ci ilin aprelində 
ABŞ Milli Elmlər Akademiyasının xarici üzvü seçilən ilk türk 
kimi tarixə düşüb. 2004–2005-ci tədris ilində Cəlal Şəngör 
Fransa Kollecində “Beynəlxalq kafedra”nın (“Chaire interna-
tionale”) professoru olub və 2005-ci il martın 20-də ona ikin-
ci dəfə “Collège de France” medalı təqdim edilib. 2006-cı ildə 
üç il müddətinə Parisdəki Milli Təbiət Tarixi Muzeyinin fəxri 
üzvü və Rusiya Elmlər Akademiyasının xarici üzvü seçilib. 
2014-cü ildə Leopoldina Almaniya Milli Elmlər Akademiya-
sının, 2015-ci ildə isə Avstriya Elmlər Akademiyasının üzvü 
seçilib. 2009-cu ildə Londondakı Təbiət Tarixi Muzeyi Şən-
görü fəxri tədqiqatçı təyin edib və elə həmin il dünyanın al-
tıncı ən yaxşı universiteti sayılan Çikaqo Universiteti ona fəx-
ri elmlər doktoru adı verib. 2010-cu ilin oktyabrında Almani-
yanın bir geoalimə verdiyi ən yüksək mükafat olan Steinmann 
medalına layiq görülüb. 2017-ci ildə Amerika Geologiya Cə-
miyyətinin Tarix və Elm Fəlsəfəsi Departamentindən “Meri 

C. Rabbitt” mükafatını, 2011-ci ildə Avropa Geoelmlər Birli-
yinin bərk maddə üzrə ən yüksək medalı olan “Artur Holms” 
medalını alıb. Şəngör Fransa Kollecindən başqa İngiltərədə 
Oksford (Royal Society təqaüdü ilə), ABŞ-də Kaliforniya Tex-
nologiya İnstitutunda (Moore Distinguished School olaraq) və 
Avstriyada Salzburg-Lodron-Paris universitetlərində qonaq 
professor kimi fəaliyyət göstərib. 

Şəngör geologiya, xüsusən də struktur geologiyası və 
tektonika sahəsindəki araşdırmaları ilə məşhurluq qazanıb. 
Bu mövzuda 17 kitabı, 262 elmi məqaləsi, 217 tezisi, 74 el-
mi-populyar məqaləsi; tarix və fəlsəfəyə aid 13 məşhur kita-
bı və 500-dən çox essesi nəşr olunub. 1997–1998-ci illərdə 
“Cumhuriyyət elm və texnika” (“Cümhuriyyet Bilim Teknik”) 
jurnalında “Zümrüd əkslər” rubrikasında çap olunan yazıları 
1999-cu ildə “Yapı Kredi Mədəniyyət və İncəsənət” nəşriy-
yatı tərəfindən “Zümrüdnamə” adı altında toplu halında çap 
edilib. 2003-cü ildə isə esselərindən ibarət “Zümrüd güzgü” 
adlı kitabı nəşr olunub. Həyat və yaradıcılığını əhatə edən 
kitab isə 2010-cu ildə “Türkiyə İş Bankası Mədəniyyət” nəş-
riyyatı tərəfindən müsahibə üslubu ilə tərtib olunmuş “Elm 
adamının macərası” sərlövhəsi ilə nəşr edilib. Şəngör, eyni 
zamanda, bir çox beynəlxalq jurnallarda redaktor, redaktor 
köməkçisi və redaksiya heyətinin üzvü kimi fəaliyyət göstərib 
və göstərməkdədir. 

Şəngör 1986-cı ildə Oya Maltəpə ilə ailə qurub. Onun 
yeganə oğlu H.C.Asim Şəngör 1989-cu ildə dünyaya gəlib. 
Cəlal Şəngör ingilis, alman və fransız dillərini bilir.





 Mənə insan zəkasının, insan ağlının və
 insan biliyinin kainatda bildiyimiz ən dəyərli şeylər

 olduğunu və bəşəriyyətin əmin-amanlığının axmağa və 
nadana vəzifə və səlahiyyət verməməkdən asılı olduğunu 

öyrədən müəllimlərim, böyük elm adamları və Böyük 
Britaniya İmperiyasının son nəslinin 

görkəmli nümayəndələri 

KEVİN ÇARLZ ANTONİ BÖRK 
və

CON FREDERİK DYUİ 
üçün ən səmimi minnətdarlıq hisslərimlə...

Ön söz

Kitabıma sərlövhədəki “axmaq” sözünün nə demək 
olduğunu izah etməklə başlamaq istərdim. Bu məqsəd-
lə məndə olan müxtəlif lüğətləri vərəqləyib onun hansı  
mənada işləndiyini qeyd etdim: İntellektual inkişafdan 
geri qalmış; xarakteri və bununla bağlı olaraq ağlı yaxşı 
inkişaf etməmiş; ümumi intellektual – zehni səviyyədə 
normala yaxın, lakin normadan zəif (şəxs); intellektual 
cəhətdən geri qalmış, istiqaməti qeyri-müəyyən (şəxs); 
axmaq; səfeh; ağılsız; küt; hərəkətlərinə fikir verməkdə 
aciz; tərbiyəsiz; acgöz; özünü axmaq yerinə qoyan və 
s. Bir çox hallarda bu söz təhqiramiz məna daşımaqla 
müəyyən yersiz davranışa cavab olaraq çağırış, adlanma 
və təhqir kimi də işlənir. 

Məni “axmaq” sözünün bu gün işlənən mənası ma-
raqlandırdığından, Osmanlı lüğətlərinə və ya daha köhnə 
lüğətlərə baxmağı lazımsız hesab etdim. Baxdığım bütün 
lüğətlər “axmaq” sözünün iki mənasında həmfikirdir: 
birincisi, zəka və/və yaxud ağıl baxımından müəyyən 
orta səviyyədən aşağı olan şəxsdir, yəni sifətdir. İkinci-

si, təhqir və ya alçaltma ifadə edən çağırışdır. Bu kitabda 
heç kimi təhqir etmək və ya alçaltmaq fikrim olmadığı 
üçün “axmaq” sözünü sifət kimi işlədirəm. Bu söz yuxa-
rıda yazılan birinci mənasındadır. Birinci izahın ən gözəl 
və ən qənaətbəxş tərifini Pars Tuğlacı və Yaşar Çağbayı-
rın lüğətlərində tapmaq mümkündür ki, onlar da intel-
lektual səviyyəsi yaxşı inkişaf etməmiş və bəzən də küt, 
görüb-götürməmiş mənasında izah edirlər. 

Bununla belə, hər iki lüğətdə axmaqlığın tərifində in-
tellekt anlayışına istinad edilir. İntellektin tərifi isə son 
dərəcə çətindir. Ola bilsin, bunu ən ümumi şəkildə “fər-
din yaradıcılığı və dərk edərək öyrənmək qabiliyyəti, bu 
qabiliyyəti yadda saxlayacaq hafizə və bu qabiliyyətdən 
istifadə sürəti” kimi təyin etmək olar. Bunları kəmiyyət-
cə ifadə edə bilən ölçü ilk dəfə 1912-ci ildə alman psixo-
loqu Vilyam Lui Ştern (1871–1938) tərəfindən “Die psy-
cholologischen Methoden der Intelligenzprüfung und deren 
Anwendung an Schulkindern” (= Zəkanın ölçülməsinin 
psixoloji üsulları və onların məktəbli uşaqlarda tətbiqi: 
İohann Ambrosius Bart, Leypsik V+105 s.) adlı kiçik 
kitabda işlənərək Intelligenz-Quotient adlandırılıb. Daha 
sonra IQ (ay-kü) kimi qısaldılmış şəkildə geniş yayılan 
bu termini “intellekt qabiliyyətinin kəmiyyət göstəricisi” 
kimi tərcümə etmək olar. Bu kəmiyyət göstəricisi insanın 
orta intellektual səviyyəsini 100, bu dəyər ətrafında stan-
dart sapmanı isə 15 bal olaraq qəbul edir. 


